
సెలవులు మూఁడు ని ◆ చ్చినమీఁద మీరు

నలినాసనుఁడు మున్ను ◆ నా నిటలమున

వల నొప్ప నిట్లుగా ◆ వ్రాసి పుట్టించెఁ

దొలఁగునె తొల్లింటి ◆ దుష్కర్మఫలము

మీరు నాకును నేను ◆ మీకు నెన్నఁడును

వైరంబు చేసిన ◆ వారము గాము

మీరు నాబిడ్డలు ◆ మీకుఁ బాపంబు

చేర దేలికపంపు ◆ చేయంగఁ బూని

కొలిచినవారికిఁ ◆ గొంకక తండ్రిఁ

బొలియింపు మన్నను ◆ బొరిగొనవలయు

అలుకక చేయుఁ డే ◆ మైనను జేయఁ

గలచేఁత నావుడు ◆ గలఁక పోవిడిచి

తలవరు లప్పు డా ◆ తనయుని తోడఁ

దలపుము నీ యిష్ట ◆ దైవంబు నన్నఁ

దల్లిదండ్రుల నాత్మఁ ◆ దలఁతునా మున్ను

పల్ల దంబునఁ గో యఁ ◆ బంపినవారు

ధర్మదేవత నేను ◆ దలఁచెద నన్న

నిర్మలమై నది ◆ నేఁ టితో నణఁగెఁ

దల్లియుఁ దండ్రియు ◆ దైవంబునాకు

నెల్లభంగుల జగ ◆ దీశ్వరుండైన

యా [1]మహా దేవుఁడే ◆ యని మనం బనెడి

తామరపువ్వులోఁ ◆ దరుణేందు ధరుని

శంకరుఁ బార్వతి ◆ స్తనకుంభలిప్త

కుంకుమాంకితవక్షుఁ ◆ గొమరార నునిచి

తరలక యుండె న ◆ త్తఱి వాఁడి మీఱఁ

కుఱుచకత్తులు నూఱు ◆ కొని కుమారకునిఁ

గటికివారలు చేరి ◆ కాళ్లుఁ జేతులును

బటువుగా నొక్కటఁ ◆ బట్టి గుత్తులకు

వఱదలై నెత్తురు ◆ వడియ నందంద

గఱగఱఁ దఱిఁగినఁ ◆ గప్పైన నెగులు

నుప్పతిల్లిన వెత ◆ నుర్విని గీళ్లు

తప్పినబొమ్మచం ◆ దంబున వ్రాలి




	↑ దేవుని ననుదినంబేను.

		 ఈ పేజీలో చివరి మార్పు 26 ఫిబ్రవరి 2021న 23:57కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

